MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU. 1

It-Tnejn, 25 ta’ Settembru 2017.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fl-10:11 a.m.

L-Onor. Beppe Fenech Adami, President tal-Kumitat, ippreseda.


PREŻENTI

L-Onor. Julia Farrugia Portelli (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi); l-Onor. Silvio Schembri (Segretarju Parlamentari għas-Servizzi Finanzjarji, Ekonomija Diġitali u Innovazzjoni); l-Onor. Robert Abela; l-Onor. Clayton Bartolo; l-Onor. Kristy Debono u l-Onor. Claudio Grech kienu preżenti.

Kien preżenti wkoll l-Onor. Karol Aquilina.


TALBA

L-Iskrivana qalet it-talba.

Fil-bidu tal-laqgħa ċ-Chairman ta informazzjoni dwar il-Commonwealth Association of Public Accounts  Committees (CAPAC), liema assoċjazzjoni tinkorpora fiha rappreżentanza minn public accounts committees ta’ diversi pajjiżi membri tal-Commonwealth. Huwa qal li fil-leġiżlatura preċedenti, is-Sur Tonio Fenech, li kien Chairman tal-Kumitat Permanenti dwar il-Kontijiet Pubbliċi, u li issa ma kienx għadu Membru Parlamentari, kien ukoll Chairman tal-Kumitat Eżekuttiv tal-CAPAC.  L-Onor. Fenech Adami qal li biex tinżamm il-prassi huwa kien qed jitlob lill-Kumitat sabiex bħala Chairperson tal-istess Kumitat, huwa jkun ir-rappreżentant ta’ Malta fil-CAPAC.  

Il-Kumitat qabel unanimament dwar dan u qabel ukoll li jkun hemm rapportaġġ lill-Kumitat dwar dak li jkun qed jiġri f’din l-Assoċjazzjoni. 

Iċ-Chairman imbagħad għadda sabiex talab lill-Membri jagħmlu s-suġġerimenti tagħhom dwar il-mod kif għandu jibda jopera l-Kumitat.

Wara li saru diversi suġġerimenti mill-Membri, kien hemm il-qbil li l-Kumitat jibda jiltaqa’ kull nhar ta’ Tlieta fl-4:30 p.m. b’waqfa fis-6:00 p.m. sabiex il-Membri jkunu jistgħu jmorru fil-Plenarja għall-ħin tal-Mistoqsijiet Parlamentari.


KORRISPONDENZA

Iċ-Chairman informa lill-Kumitat li kien irċeva din il-korrispondenza:

Dok. 1 - Email datata 18 ta’ Awwissu 2017 mibgħuta mill-Onor. Godfrey Farrugia  u mill-Onor. Marlene Farrugia fejn fiha talbu li l-Kumitat ipoġġi fuq l-aġenda item dwar żamma mal-kundizzjonijiet tal-kuntratt li bih għaddiet l-art tal-poplu fi SmartCity u tibdil ieħor fil-Pjan Lokali li ffavorixxa valur mizjud.

Iċ-Chairman qal li minħabba l-fatt li kwalunkwe tibdil li jsir fil-kuntratt imsemmi bilfors irid imur quddiem il-Parlament, u minħabba l-fatt li l-Kumitat diġà kellu tliet items għad-diskussjoni quddiemu, ma kienx jara urġenza li l-imsemmi item jittella’ fuq l-aġenda tal-Kumitat b’mod immedjat għalkemm seta’ jiġi ż-żmien fejn dan ikun diskuss mill-Kumitat.  

Il-Kumitat qabel mal-konklużjoni taċ-Chairman.
 

TALBA LI SARET MILL-MEMBRI TAN-NAĦA TAL-GVERN GĦAL DISKUSSJONI DWAR IR-RAPPORT TAL-AWDITUR INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST. PAUL’S BAY”

Iċ-Chairman ippropona li dan ir-rapport u r-rapport intitolat “An Investigation of Property Transfers between 2006 and 2013: The Transfer of the Property at 83 Spinola Road, St. Julian’s” jiġu trattati flimkien, però l-Kumitat ma qabilx.

L-Onor. Robert Abela ppropona li l-ewwel issir id-diskussjoni dwar ir-rapport rigward 83 Spinola Road, imbagħad wara ssir id-diskussjoni dwar ir-rapport in konnessjoni mal-propjetà f’Fekruna Bay, u wara tiġi diskussa t-talba tal-Oppożizzjoni dwar il-Wasteserv.

Iċ-Chairman ippropona li jkun hemm alternanza, u ċioè li l-ewwel issir id-diskussjoni dwar ir-rapport in konnessjoni ma’ 83 Spinola Road, imbagħad tiġi diskussa t-talba li saret mill-Oppożizzjoni dwar il-Wasteserv, u wara ssir id-diskussjoni dwar ir-rapport in konnessjoni mal-propjetà f’Fekruna Bay.  Il-Kumitat qabel ma’ din il-proposta.

Is-Sur Charles  Deguara, Awditur Ġenerali, issuġġerixxa li peress li x-xhieda kienu komuni għaż-żewġ rapporti, dawn jiġu msejħa darba quddiem il-Kumitat fejn ikunu jistgħu jagħtu x-xhieda tagħhom dwar iż-żewġ każijiet f’daqqa.

Il-Kumitat ma qabilx ma’ dan il-suġġeriment. 

L-Onor. Robert Abela ssuġġerixxa li l-ewwel xhud għandu jkun l-Awditur Ġenerali.

Il-Kumitat qabel li l-Awditur Ġenerali m’għandux jiġi mħarrek uffiċjalment biex jagħti x-xhieda tiegħu imma jiġi mgħajjat sabiex jattendi, kif isir għal kull laqgħa tal-Kumitat.

L-Onor. Robert Abela ta overview tar-rapport li jittratta l-każ ta’ 83 Spinola Road, St. Julian’s.

Qabel ma ġiet konkluża l-laqgħa l-Kumitat qabel li rappreżentanti tal-Uffiċċju tal-Prim Ministru u tal-Ministeru għall-Finanzi jiġu msejħa għal-laqgħat kollha tal-Kumitat.
 
Fil-10:50 a.m. iċ-Chairman aġġorna l-Kumitat għal nhar it-Tlieta, 10 ta’ Ottubru 2017, fl-4:30 p.m. b’din l-aġenda:

1. Minuti; u 
2. Diskussjoni dwar ir-Rapport tal-Awditur intitolat “An Investigation of Property Transfers between 2006 and 2013: The Transfer of the Property at 83 Spinola Road, St. Julian’s”.

